
Tá fás thar cuimse  tagtha ar an líon imreoirí liathróid 
láimhe sa gceantar le blianta beaga anuas.  Cumann 
fíorghníomhach muid agus muid ag glacadh páirte i 
gcomórtais ar fud na tíre agus  go deimhin, ar fud an 
domhain.  Pinniúr 40 x 20  d’ard chaighdeán, le balla cúil 
gloine agus áit féachana den scoth atá againn anseo ar an 
gCnoc. Thógamar cúirt Aon Bhalla seachtrach in 2016 ar 
a chúl agus tá an t-ádh linn  go bhfuil úsáid halla Scoil 
Sailearna ag an gcumann – a mbuíochas sin le Fearghas 
Mac Lochlainn. Bíonn grúpa mná ón gcumann ag imirt 
gach Luan & Máirt i Scoil Sailearna agus baineann siad 
an-tairbhe as. 
	
Tá trí chód liathróid láimhe againn – an 40 x 20, an 60 x 
30 agus Aon Bhalla. Ní liosta doshéanta í seo ach tá blas 
ann de mhóréachtaí  na bliana: 

40 x 20
Bíonn Comórtas Craoibhe, Comórtas Cumann na mBunscol, 
Comórtas na gColáistí dara agus tríú leibhéal,  Comórtas 
Ghaeil Linn, Comórtas foirne Contae, Sraithchomórtas 
Contae agus ar ndóigh Comórtas Fhéile na nGael.  Chuile 
bhliain bíonn líon ard imreoirí nua ‘A’ againn sa gcumann 
agus sin toradh ar an iarracht mhór a dhéanann na gasúir iad 
féin a fheabhsú. 

I mbliana bhí trí fhoireann páirteach againn i gComórtas  
Náisiúnta Fhéile na nGael agus le dhá bhliain as a chéile tá 
an chéad áit buaite againn i Roinn a 2 na gCailíní. Shroich 

foireann na mbuachaillí na babhtaí leathcheannais i mbliana. 
Bhuaigh Aifric Ní Ghibne agus Sadhbh Ní Fhlaithearta boinn 
airgid  sa gCraobh Náisiúnta sa Roinn Cailíní Dúbailte faoi 14. 

Bhí triúr ón gCumann ar fhoireann sheisir na 
Gaillimhe, buachaillí faoi 12/13, Dara agus Cathal Ó Laoire 
agus Feidhlim Ó Diollúin agus bhí Éamonn Ó Laoire ar 
fhoireann cheathrar na Gaillimhe, buachaillí faoi 14/15. 
Bhí ceathrar ón gcumann ar fhoireann dheichniúr cailíní 
Chúige Chonnacht – Aifric Ní Ghibne, Éadaoin Nic 
Dhonncha, Sadhbh Ní Fhlaithearta agus Skylyn Ní Mháille 
Breathnach.  

D’éirigh le ceathrar dár mbaill áit a bhaint amach ar 
fhoireann Chonnachta Cumann na mBunscol i mbliana freisin 
agus d’imríodar le bród agus iad ag déanamh ionadaíochta dá 
gcuid scoileanna i bpinniúr Dhún an Rí, Co. an Chabháin. 
Is é Fearghas Mac Lochlainn, príomhoide Scoil Sailearna atá 
i bhfeighil an chomórtais i gCúige Chonnacht. I nDún an 
Rí, Co. an Chabháin, bhuaigh foireann  bhuachaillí mionúir 
Choláiste Cholm Cille Craobh na hÉireann i gComórtas 
na gColáistí dara leibhéal, Oisín Ó Cualáin agus Cian Ó 
Conghaile, Cor na Rón -  an-éacht go deo! 

Tá beirt bhan-imreoirí sinsir sa gCumann, Ciana Ní 
Churraoin agus Sinéad Ní Ainlí. Cúis bróid don chumainn 
go bhfuil beirt théis an leibhéal seo a bhaint amach sa spóirt. 
Bhuaigh Ciana comórtas ‘Mná Sinsir’ na gcoláistí 2017 agus í 
ag déanamh ionadaíochta do Ollscoil Luimnigh. 

Ar deireadh, bhíomar thar a bheith bródúil  gur roghnaíodh 
an pinniúr se’againne mar ionad do Chomórtas Náisiúnta 
40x20 don Aos óg dhá bhliain i ndiaidh a chéile. Is léir go 
bhfuil áis d’ardchaighdeáin againn anseo in Indreabhán.  

60 x 30
Maidir leis an gcód 60 x 30, fiú nach bhfuil pinniúr dár 
gcuid féin againn, tá pinniúr nuathógtha Mhaigh Cuilinn 
buailte orainn agus bainimid úsáid as a gcuid áiseanna 
siúd le dul i mbun traenála sa chód seo.  Le gairid tháinig 
Craobh Connachta cailíní faoi 13 chuig an gCumann nuair a 
bhuaigh Skylyn Ni Mháille Breathnach i gcoinne ionadaí Ros 
Comáin.  I mbabhta leathcheannais na hÉireann, beidh Cian 
Ó Conghaile, in éineacht lena pháirtí, Diarmuid Mulkerrins, 
ag déanamh ionadaíochta do Chúige Chonnacht sa Roinn 
Buachaillí Mionúir, chomh maith le Sadhbh Ní Fhaithearta 
faoi 14 singil. Freisin, go gairid, beidh Comórtas na gColáistí 
dara agus tríú leibhéal á reáchtáil agus mar is iondúil beidh ár 
mbaill páirteach ann. 

Aon Bhalla
Seo an cód a bhfuil fás ollmhór tagtha air. Cód fíorshóisialta 
í seo mar go minic, is comórtas thar dheireadh seachtaine 
a bhíonn i gceist. Bíonn comórtais ar fud na tíre agus thar 
lear agus bíonn ionadaíocht láidir ón gCumann se’againne le 
feiceáil i gcónaí .

Cumann Liathróid Láimhe MB 
Mairéad Ní Thuathail

Buaiteoirí Chraobh Chonnacht, Sóisear C 2017:
Ó chlé: Colm Óg ó Cualáin agus Gearóid Willie Ó Fátharta

62



63

Is é an comórtas Aon Bhalla Náisiúnta comórtas mór 
na bliana agus i mbliana bhí 34 imreoir ón gcumann san 
iomaíocht – ceann de na cumainn is gníomhaí sa tír ag an 
ócáid mhór seo. Bhí brat geansaithe bána agus gorma an 
chumainn le feiceáil go soiléir agus ár mbaill in iomaíocht ar 
na cúig chúirt in Óstán Breaffy House, Caisleán an Bharraigh.  
Bhuaigh triúr dár mbaill Craobh Náisiúnta i mbliana.  Bíonn 
comórtas dá gcuid féin againn sa gcód seo, sin é ‘Comórtas 
Noel Dan’ – in onóir Noel Dan Ó Droighneáin as Both 
Chuanna. Tagann bean Noel, Imelda, agus a gclann aniar 
ag breathnú ar na cluichí agus thar a cheann bronnann siad 
duaiseanna ar na buaiteoirí.  Ócáid álainn í seo do bhaill an 
Chumainn amháin. 

Ócáid eile a dtagaimid uilig le chéile ná aimsir na gcampaí 
samhraidh. Braithimid ar chúnamh airgeadais ó ‘Mhuintearas’ 
agus ionchur tairbheach ár mbaill a chabhraíonn linn na 
campaí seo a reáchtáil. 

Comórtas Domhanda 2018
Bíonn an Comórtas Domhanda ann gach trí bliana agus go 
hiondúil glacann riar mhaith ón gCumann páirt ann. Tá 
os cionn scór ón gCumann, idir óg agus aosta, ag réiteach 
chun páirt a ghlacadh sa gComórtas Domhanda i Minnestota 
Mheiriceá i mí Lúnasa, 2018. Comórtas é seo a mhaireann ar 
feadh deich lá agus bíonn comórtais sna cód 40 x 20 & Aon 
Bhalla, singil agus dúbailte ann. 

Mar fhocal scoir, is léir go bhfuil an Cumann ag dul ó 
neart go neart. Mar aon le haon chumann rathúil, braithimid 
go mór ar chúnamh agus ar chabhair uatha siúd a dhéanann 
obair dheonach sa gCumann idir an coiste agus ár dtraenálaithe 
díograiseacha. Tuigimid uilig gur cleachtadh a dhéanann 
máistreacht agus ní fios cén t-achar a chaitear ag forbairt na 
bpáistí óga ionas gur féidir leo barr a gcumas a bhaint amach.  Tá 
clú agus cáil ar an gCumann go náisiúnta agus go hidirnáisiúnta 
agus tá súil againn go leanfaidh an traidisiún láidir atá cothaithe 
sa gceantair sna blianta atá amach romhainn. 

Foireann bhuacach Fhéile na nGael, Roinn a 2, 2017
ar chúl ó chlé Méabh Ní Chualáin, Clodagh Ní Dhioráin, 
Joe Masterson, Uachtarán CLG Liathróid láimhe, Skylyn Ní 
Mháille Breathnach, captaen, agus Éadaoin Nic Dhonncha. 
Chun tosaigh, ó chlé, Foireann Roinn a 1 an chumainn 

Aifric Ní Ghibne, Orlaith Ní Churraoin, 
Sadhbh Ní Fhlaithearta agus Bróna Ní Cheallacháin

Buaiteoirí Chraobh Chonnachta B, 2017 
Ar chúl, ó chlé: Éamonn Ó Laoire, Cathal Mac Donnacha. 

Chun tosaigh, ó chlé: Ruairí Ó Curraoin, Feidhlim Ó Diollúin, 
Clíona Ní Chonghaile 

agus Yann Ó Máille Breathnach - iad uilig anois mar imreoirí ‘A’.

63

Campa a 1: Na páistí a d’fhreastail ar Champa a hAon i mbliana in éineacht lena dtraenálaithe 
Jimí Joe Shéamuis Ó Fátharta, Cian Ó Conghaile, Eimhin Ó Diollúin, Éamonn Ó Laoire, 

Patricia Uí Fhlaithearta agus Gerry ‘Springer’ Ó Fátharta. 


